
“Яңартылган ФГОС шартларында туган (татар) теле һәм әдәбияты 

дәресләрендә уен технологияләре” 

Мастер класс 

Кереш 

    “Уен – әйләнә-тирә мохит төшенчәләрен баланың рухи дөньясына алып 

керүче зур якты тәрәзә ул. Уен-кызыксыну һәм белемгә омтылу утын кабыза 

торган учак ул”,-ди В.А. Сухомлинский. 

Уен технологиясенең роле һәм әһәмияте рус мәктәпләрендә татар 

теленә өйрәтүнең төрле этапларында дә бәхәссез. Татар теле дәресләрендә 

уен ситуацияләре яңа тел материалын презентацияләүдә, үтелгән лексик һәм 

материалны ныгыту һәм активлаштыруда аерым урын тота. Алар шулай ук 

укучыларның татар телендә сөйләмэшчәнлеген оештыру функциясен үтиләр. 

Методик яктан дөрес уйланылган уен, бер яктан караганда, укучыда 

өйрәнелә торган телгә карата мәхәббәт тәрбияли, сөйләм күнекмәләрен 

үстерергә булыша, сөйләм эшчәнлеген табигый нормаларга якынайта, икенче 

яктан – тел материалы өстендә нәтиҗәле эшләргә ярдәм итә. Белем бирүнең 

коммуникатив юнәлеше таләпләренә җавап бирә. 

Проект эшебезнең максаты – яңа буын ФДББС шартларында уен 

методикасы үзенчәлекләрен ачыклау. 

 Максатыбызга ирешер өчен түбәндәге бурычлар куелды: 

1. Уеннарның укыту процессында тоткан ролен ачыклау. 

2 Уеннарның төрен ачыклау 

 Тикшеренү объекты – рус телендә сөйләшүче укучыларның 

коммуникатив компетенциясен үстерүдә уен технологиясенең элементлары 

кулланылышы. 

 Тикшеренү предметы – татар теле һәм әдәбияты дәресләрендә 

кулланылган уен элементлары. 

Безнең өлкәгә килгәндә, ягъни рус балаларында татар теленә карата 

кызыксыну уятуда да уенның роле гаять зур. Чит телне өйрәнгән вакытта, уен 

кызыксындыра, дәртләндерә. Г.К.Селевко уеннарны дүрт юнәлешкә аера: 



дидактик, тәрбияви, иҗади һәм коммуникатив уеннар. Болар барысы да 

Федераль дәүләт стандартлары таләпләренә туры килә. Үткәрү методикасы 

буенча да алар бик күп төргә бүленә: предметлы, сюжетлы, рольле, эшлекле 

уеннар. Төрләре  ягыннан уеннар тел, өстәл, язма һәм хәрәкәтле була. Уен 

элементлары яңа материалны аңлатуда да, белемнәрне ныгытканда да, телдән 

сөйләм эшчәнлегенең өйрәтү вакытында да технология буларак файдаланыла. 

1 бүлек 

Дәресләрдә уен технологиясе куллануның үзенчәлекләре 

Кечкенә яшьтәге укучы балалар белән эшләү безне психофизиологик 

үзенчәлекләрне тирәнрәк өйрәнүгә этәрде. Яңа гына балалар бакчасыннан 

килгән сабыйларның игътибарлары да, истә калдыру сәләте дә бик йомшак, 

бигрәк тә уку кызыклы булмаса. Баланың мәктәпкә кергәндә барлыкка килгән 

психологик киртәләрне тиз арада җиңү юлы итеп укыту-тәрбия процессында 

уеннар, аның элементларын куллану бик отышлы. Димәк, дәрескә уен, уен 

ситуцияләрен кертергә кирәк.Уен ситуацияләре укучыларга материалны 

яхшырак үзләштерергә ярдәм итә. Уеннар балаларда җитезлек, зирәклек 

сыйфатлары тәрбияли,хәрәкәт,көй аша бала күңелендә иҗат хисе кабына. 

Дәресләрдә уен технологиясе уенга корылган төрле ситуацияләр аша 

тормышка ашырыла һәм уку эшчәнлегендә кызыксындыру, эшкә дәртләндерү 

чарасы буларак файдаланыла. Уен технологиясе укучыларның танып белү 

активлыгын үстерә, акыл үсешен активлаштыра, аларда яңа сыйфатлар 

булдыруга ярдәм итә. Уен вакытында фән белән кызыксыну көчәя, 

мөстәкыйльлек, ихтыяр көче, игътибарлылык арта, хәтер яхшыра, уйлау 

күнекмәләре камилләшә. 

Уен технологиясен уку-укыту процессында куллана башлаганчы, иң 

башта кайсы темаларны уен аша өйрәнү максатчан булуын ачыкларга кирәк. 

Уенны оештырганда, вакыт бүленешен төгәл билгеләргә кирәк, чөнки ял 

вакытларында уен кагыйдәләре бозылырга һәм уенның нәтиҗәлелеге түбән 

булырга мөмкин. Уеннар куллану балаларга тел материалын гамәли 

эшчәнлектә үзләштерергә булыша. 



 

Дәресләрдә без уеннарның аерым төре – дидактик уеннар белән 

эшлибез. Алар башка уеннардан икенче план, ягъни, икенче төрле әйткәндә, 

методик максатлары булу белән аерылалар. Укучылар өчен уен күңел ачу 

чарасы гына булып кала, әзерләнү икенче планга күчерелә, хәтта укытучы 

һәм укучы өчен укыту уены беренче чиратта күнегү булса да. Укытучы 

һәрвакыт кайсы уенның нинди укыту максатын күз алдында тотуын яхшы 

белә, ләкин аңа беркайчан да укучыларга аны икенче план 

кызыксындырганын күрсәтергә ярамый, ул укучылар белән бергә көләргә һәм 

шатланырга, шуның белән аны күнегүнең укыту түгел, ә уен мәгънәсе 

кызыксындыруын күрсәтергә тиеш. 

Тел уеннарын түбәндәгеләргә бүләргә мөмкин: 1) фонетик; 2) лексик; 3) 

фразалы уеннар; 4) грамматик; 5) укырга өйрәтү уеннары; 6) аудированиега 

өйрәтү уеннары; 7) сөйләмгә өйрәтү уеннары; 8) катнаш уеннар 

Тел уеннары сөйләмне яхшыртуга гына юнәлдерелмәгән. Алар зуррак 

мәгънәгә дә ия. Нәкъ менә уенда баланың иҗади мөмкинлекләре ачыла һәм 

яхшыртыла. Уен әйләнә-тирә дөньяны танып белергә өйрәтә һәм аңа үзенең 

мөнәсәбәтен күрсәтә. Уен – балаларның алар яши торган һәм үзгәртергә тиеш 

булган дөньяны танып-белү юлы. Укыту уенында, укучыларның әзерлекләрен 

һәм мөмкинлекләрен исәпкә алып, дифференциаль якын килүне дә 

кулланырга була. Шуңа күрә тел уеннары рус мәктәбендә татар теле 

дәресләрендә мәҗбүри компонент булырга тиеш. 

Уен технологиясенең роле һәм әһәмияте рус мәктәпләрендә татар теленә 

өйрәтүнең төрле этапларында да бәхәссез. 

Рус мәктәбендә татар теленә өйрәтүдә рольле уеннар актив кулланыла 

торган ысул булып торалар. Аларның өйрәтү мөмкинлекләре зур һәм тәкъдим 

ителгән ситуацияләрдә укучылар аның белән иркен эш итәләр. Шуның белән 

беррәттән, укучыларның дәрес белән кызыксынуы арта, тел һәм сөйләм 

материалын өйрәнү дә файдалырак була. Рольле уенда парлап һәм төркем 

составында да катнашырга мөмкин. Бу вакытта сөйләмгә бәйле һәм аңа бәйле 



булмаган хәлдә дә катнашучылар бер-берсенә йогынты ясыйлар. Балаларда, 

табигый рәвештә, нәрсәдер әйтү, нәрсә турында да булса сорау ихтыяҗы яки 

әңгәмәдәшенә җавап бирү теләге туа. 

 

2 бүлек 

Лексик һәм фонетик уеннар 

 Рус телле балаларга татар теленең иң беренче чиратта лексикасын 

өйрәтергә кирәк. Чөнки лексиканы белми генә бала грамматик кагыйдәләрне 

исендә алдыра алмый. Лексиканы белгәннән соң, сүзләрне дөрес итеп әйтү дә 

мөһим. Басымны, интонацияне дөрес куймыйча әйтү – җөмләнең мәгънәсен 

үзгәртергә мөмкин. Шуның өчен татар теле дәресләрендә лексик һәм фонетик 

уеннар куллану балаларга татар телен өйрәтүгә башлангыч эәргечне бирә. 

Сезгә үз тәҗрибәмдә кулланган лексик һәм фонетик уеннарны тәкъдим 

итәсем килә. 

Укытуның башлангыч этабында кулланылучы фонетик уеннар 

арасыннан уен-табышмак, уен-имитация, уен-ярыш, предметлар белән 

уеннар, игътибарлыкка уеннарны аерырга мөмкин. Дөрес әйтүгә өйрәткәндә 

чираттагы уеннар файдалы. 

 

«Нинди аваз әйтелә?» (уен-табышмак) 

Укытучы бер үк төрле аваз ишетелә торган сүзләр чылбыры әйтә (әни, 

әти, бәби, тәлинкә, күркә, чәйнек), беренче булып ([ә] авазын) җавап тапкан 

бала үзенең табышмагын әйтү хокукын ала. 

«Кызык телефон» 

Тактада зур телефон рәсеме ясала. Дискта саннар урынына хәрефләр 

языла. Укучылар билгеле вакыт аралыгында күбрәк итеп (специфик татар 

авазларын кулланып) сүзләр җыярга һәм аларны әйтергә тиешләр. Мәсәлән, 

әни, һәм, кар, өстәл, үрдәк, чәйнек, чиләк, җиләк һ.б. 



«Сүзне әйт» Алып баручы ( яхшы өлгерүче укучы) уенда 

катнашучыларга чираттан аваз әйтеп туп ыргыта (мәсәлән, [к]), 

катнашучылар әлеге аваз булган сүзне әйтеп ( [кар]), тупны кире кайтаралар. 

 

«Сүз уйлау» 

Бу уен татар теленә генә авазларны өйрәнгәндә уйнала. Мәсәлән, [ә] 

авазына башланган яки шушы аваз булган сүзләрне кем күбрәк әйтер?  

Лексикага өйрәткәндә карточкадагы уеннар, табышмаклар, 

кроссвордлар, чайвордлар, «Сүзне тап», «Мәкальне тап» кебегрәк уеннар 

куллану кулайрак була. 

Лексик материалны кертү этабында укытучы әкренләп, мәгънәләре 

контексттан аңлашылган, яңа сүзләр кулланылган хикәя сөйли. Укучылар яңа 

сүзне кагыйдә чыгарып, синоним яки антоним табып аңлатырга тырышалар. 

Бу сәламәт япыш һәм хезмәттәшлек тудыра. Икенче дәрестә укытучы яки 

укучы предметны атамыйча гына аның турында сөйләгәндә, лексик искә 

төшерүләргә мөрәҗәгать итәргә була, ә калганнар, ул кулланган әйтемне искә 

төшереп, җавабын табарга тырышалар, аны җөмләдә яки ситуациядә 

кулланалар. 

Мондый биремнәр тәрҗемәгә мөрәҗәгать итмичә генә лексиканы 

өйрәнүгә ярдәм итәләр. Өстәвенә, мондый күнегүләр уйлап табуга һәм 

конструктрлауга корылган кроссвордлар, чайнвордлар, уен тестлары белән 

эшләүгә әзерлиләр. Шулай итеп, билгеле бер тема буенча актив сүзлек 

запасын кабатлауны оештыру карточкалар белән уеннарга күчәргә ярдәм итә. 

Аларның нигезе классның бөтен укучылары тарафыннан төзелгән хикәя 

булырга мөмкин. 

 «Ул нинди төстә?» 

Уен укучыларның төсләрне белдерүче лексика куллануны кабатлауга 

юнәлтелгән. Өстәлдә төрле төстәге уенчыклар җәеп салынган. Укытучы бер 

укучыга (алып баручыга) берәр хайванны уйлап куярга киңәш итә. Калганнар 

аның нинди хайван яки җәнлек икәнен белергә тиешләр. Башта алар сораулар 



бирәләр: «Ул ак төстәме?», «Ул кызылмы?», «Ул зәңгәрсу төстәме?», «Ул 

карамы?» һ.б. Шуннан төсне дөрес атаган укучы икенче сорау бирә: «Бу ак 

куянмы?». Әгәр укучы ялгышмаган икән, ул алып баручы була. 

 

  «Киресен әйт» 

Балалар түгәрәккә басалар, уртада – алып баручы (яхшы өлгерешле 

бала). Ул уенны башлый: балаларга таныш булган бер сүз әйтә һәм тупны 

берәр уенчыга ыргыта. Уйнаучы сүзнең капма-каршы мәгънәсен әйтә һәм 

тупны кире кайтара. Уенда түбәндәге сүзләрне кулланырга була: әни – әти, 

апа – абый, эне – сеңел, ак – кара, җәй – кыш, яз – көз. 

«Кем күбрәк әйтер?» 

Укучылар ике төркемгә бүленәләр. Тактага 2 рәсем эленә. Һәр төркем 

укучылары, үз рәсеме буенча, чиратлашып, сүзләр әйтергә тиеш. Тукталып 

калган яки әйтә алмаган укучы уеннан чыга. Күбрәк сүз әйткән төркем 

укучылары җиңүче була 

Йомгак 

Проект эшемдә сезгә тәкъдим иткән уеннар телне үзләштерүне 

җиңеләйтәләр, аларны бары тик тиешенчә белеп, кирәкле урында гына 

кулланырга кирәк. Һәрбер уен темадан чыгып сайланырга тиеш, шул очракта 

гына ул телне өйрәнү процессында уңай нәтиҗәләр бирер дип ышанып 

әйтергә мөмкин. 

Шулай итеп, татар милләтеннән булмаган балаларга татар телен 

өйрәтүнең һәрбер чорында уеннарны дәрестә һәм дәрестән тыш куллану уңай 

нәтиҗәләргә ирешергә мөмкинлек бирә. Бары тик оста оештырылган уен 

гына балаларга чит телгә карата кызыксыну уята. 

Дәрестә уеннарны куллану өчен укытучы зур методик әзерлекле 

булырга, уенны кызыксындырырлык, мавыктыргыч итеп оештырырга тиеш. 

Татар һәм рус телләренә үзара бәйләнешле өйрәтү бербөтен белем бирүне, 

әлеге телләрне укытуга максималь мөмкинлекләрнең методик якын булган 

берлеген тәэмин итә. Бу – укучыларның сөйләм эшчәнлегендәге ныклы белем 



һәм күнекмәләрен формалаштырырга, шулай ук уку процессын 

оптимальләштерергә мөмкинлек бирә. 

